
Гушкање запалено дрво

Бјорн Ломборг

Сите сме воспитувани да рециклираме хартија за да се спасат дрвјата. Добиваме

безброј и-мејл предупредувања: „Ве молиме, водете сметка за животната средина

пред печатењето“. Навистина, екологијата беше создадена со повик да се зачуваат

шумите. Но, сега, во името на спасување на планетата од климатските промени,

еколозите предлагаат огромна глобална кампања да се сечат и запалат дрвја и

грмушки со цел да се намали употребата на фосилни горива. Иницијативата би

можела да биде отфрлена како чудна иронија, ако не беа нејзините феноменални

трошоци, кои опфаќаат можно уништување на биодиверзитетот, зголемено користење

на водата и намалено глобално производство на храна. И тоа може да заврши со

зголемување на глобалните емисии на СО2. 

Кога повеќето луѓе помислуваат на обновливи извори на енергија, тие замислуваат

соларни панели и турбини на ветер. На глобално ниво, сепак, соларната енергија и

ветерот се само мал дел од вкупните обновливи извори на енергија - помалку од

седум отсто во 2010 година. Хидроенергијата е многу поголем фактор, со 17 отсто.

Но, најважно од се' е биомасата – најстарото гориво на човештвото сочинува 76 отсто

од денешните обновливи извори на енергија и 10 отсто од целата енергија. Околу 60

отсто од тоа се дрва, гранчиња и измет, што ги користат речиси три милијарди луѓе

кои немаат пристап до современите горива – и тоа резултира со ужасно загадување

на воздухот и милиони смртни случаи.

Но, Западот ги користи другите 40 отсто од биомасата за производство на топлина, и

се' повеќе ќе ја користи за да создава електрична енергија. Тоа е логично, бидејќи

соларната енергија и ветрот се несигурни по природа. 

Биомасата доживува преродба, бидејќи се смета за CO2–неутрална и оттука нето

климатскиот ефект е нула. Но, се' поголем број гласови го оспоруваат ова мислење.

Научниот комитет на Европската агенција за животна средина го нарече тоа

„погрешна претпоставка“ што се базира на „сериозна сметководствена грешка“,

бидејќи ако се сече шума за да гори дрво, ќе биде потребно долго време новиот раст

да ги апсорбира емисиите на СО2. Според членовите на Комитетот, „потенцијалните

последици од оваа сметководствена грешка за биоенергијата се огромни“. Планот на

еколозите 20-50 отсто од сета енергија да се добива од биомаса би можел да значи

тројно зголемување на сегашната потрошувачка на биомаса, ставање на нејзиното

производство во директна конкуренција со она на храната за растечката глобална

популација, а во исто време исцрпување на резервите на вода, сечење на шумите и

намалување на биодиверзитетот.

Академскиот труд објавен минатата година ја објаснува поентата во нејзиниот наслов:

„Обемната биоенергија од дополнителна жетва на биомасата од шумите не е ниту

одржлива ниту пак стакленичкиот гас е неутрален“. Неговите автори истакнуваат дека

иако индустриската револуција предизвика климатски промени, потпирањето на

јаглен всушност беше добро за шумите, затоа што нашите предци престанале да ги

напаѓаат шумите заради дрвото. Тоа е една од главните причини што шумите во

Европа и САД закрепнаа - и тоа е причината зошто многу шуми во земјите во развој се

загрозени. 

Но, најголемиот проблем е тоа што производство на биомаса едноставно турка друго

земјоделско производство на други места. Во Данска, група истражувачи проценува

колку различни култури би ги намалиле емисиите на СО2. На пример, палење на

хектар обрана врба во поле претходно користено за јачмен (типична маргинална

култура во Данска) спречува 30 тони на СО2 годишно кога се заменува јаглен. 

Но, палењето на врба ослободува 22 тони на СО2. Се разбира, целиот СО2

претходната година бил апсорбиран од атмосферата; но доколку го оставевме

јачменот каде што беше, тоа, исто така, би апсорбирало многу малку, снижувајќи ја

редукцијата во однос на јаглен до 20 тони. И, во пазарниот систем, речиси целото

производство на јачмен едноставно се преместува на претходно необработлива

област. Така, наместо заштеда на 30 тони, заштедуваме најмногу четири тони. 

Пред десет години, ЕУ и САД ги прифатија биогоривата како начин на борба против

глобалното затоплување. Денес, САД претвораат 40 отсто од производството на

пченка во етанол што согорува во автомобилите. Тоа ги зголемува цените на храната

и предизвикува десетици милиони луѓе да гладуваат, а чини повеќе од 17 милијарди

долари секоја година во субвенции и предизвикува земјоделско уништување на шумите

на други места во светот, со повеќе вкупни емисии на СО2 отколку целите заштеди од

етанолот. Биогоривата станаа речиси незапирлива и несмалена катастрофа.

Останати вести

Треба да се спротивставиме на следната - и потенцијално многу поголема - бесцелна

биомаса. Точно, отпадот треба да го претвораме во енергија и да бидеме паметни за

земјоделските остатоци. Но, ние сме на пат да го намалиме биодиверзитетот,

прекумерно да извлекуваме вода, да ја направиме храната поскапа и да трошиме

стотици милијарди долари - и сето тоа додека сечеме дрва за да ги гориме и

потенцијално да ги зголемуваме емисиите на СО2. 

(Авторот е хонорарен професор на 

Школата за бизнис во Копенхаген. Пишува за „Проект синдикејт“. „Утрински весник“ е

дел од мрежата на „Проект синдикејт“)

Статијата е прочитана 2 пати. 

